
Sinusitisak behar baino gehiago irauten duenekoa 

Berbena, sagarmina eta gorostia dira sinusitis kronikorako erabiltzen diren loreen esentziak. 

Eusebio Gonzalez 

Sinusitisa sudurraren barnealdeko hantura da. Hantura hori goialdean izaten da, kopetaren azpian edota begien artean. Normalean, arnas aparatuan izaten den infekzio batengatik edo bakterio baten eraginez sortzen da. Aipatu gune hori muki-mintz batez estalia dago. Baina mintz horretan hantura izaten denean, mukiak hor pilatuta geratzen dira, eta infektatu ere egin daiteke. Sinusitisa akutua-2 eta 8 aste artean irauten badu- edo kronikoa izan daiteke -sintomek askoz denbora gehiago irauten dute-. 

Hiru arrazoirengatik gerta daiteke. 

Kopeta edota begi artetik sudurrera doazen zuloak blokeatu egiten direlako, 

Mukiak drenatzeko sudur barruan dauden ileek ez dutelako beren lana behar bezala egiten. 

Behar baino muki gehiago izan, eta ez dagoelako haiek drenatzeko denborarik. Hala mukiak pilatuta geratu, eta birusak lasai asko ibitzen dira handik. 

Arnas aparatuko infekzioen, hotzerien edo alergien ondorioz izaten da sinusitis akutua. Sinusitisa behin eta berriz berritzen bada, kroniko bihurtzen da. Horrekin batera, badira sinusitis kronikoa izateko joera handia dutenak: fibrosi kistikoak, minbizia edo hiesa dutenak, adibidez. 

Badira sinusitisa izateko arriskua areagotzen duten beste faktore batzuk: aireko kutsadura, erretzea, altuera aldaketak, sudur hezur okertua, sudurreko polipoak, haurdunaldia.... 

Okerrera egiten duen edo behar baino gehiago irauten duen hotzeriarekin batera agertzen dira sinusitis akutuaren sintomak. Hauek dira sintomarik ohikoenak: sudurreko kongestioa eta jariatzea, buruko nahiz begietako mina, begi inguruan pisu sentsazioa, gauetan okerrera egiten duen eztula, sukarra (ez beti), hats indartsua, usaimen galera, nekea... Sinusitis kronikoaren sintomak ere horiexek dira, baina ez dira horren gogorrak. Hori bai, gehiago irauten dute, 8 aste inguru. 

Kontu handia izan behar da sudurreko kongestioa arintzeko botikekin, batik bat errezeta gabe saltzen badira. Hasieran lagungarriak dira, baina hiruzpalau egun baino gehiagotan jarraian hartuz gero, sudurreko kongestioak okerrera egiten du. Egokiena sendagileak aholkatutakoa hartzea da. 

Lore esentziak 

Hauek dira sinusitisa sendatzeko Bachek aholkatzen dituen loreen esentziak: sagarmina (malus sylvestris), gorostia (ilex aquifolium) eta berbena (verbena officinalis). Sagarminaren eta berbenaren esentziak antibiotiko apartak dira, eta infekzio kasuetan gehien erabiltzen direnak; gorostiak, aldiz, hantura jaisteko balio du. Bachen esentziekin batera, beste batzuek erabiltzera aholkatzen da; are gehiago sinusitisa kronikoa bada. Horien artean dago jasmina (Jasminum Officinale). Sistema mediterranearraren barruan dago, eta oso ona da sudurreko, eztarriko eta biriketako arazoentzat: hotzeria, pneumonia, alergia eta, nola ez, sinusitis arazoentzat. 

Kasu klinikoa 

Emakumea, 37 urte. Depresioa eta larriminarekin dator kontsultara. Sinusitis kronikoa du duela 12 urtetik. Hasieran, nahiko denbora gutxi irauten zuen sinusitisak, eta sintomak ere nahiko jasangarriak ziren. Baina errezetarik behar ez duten sudurreko kongestioa arintzeko botikak erabiltzen hasi zen. Izan ere, berehala egiten zuen hobera. Handik bi urtera sinusitis kronikoa diagnostikatu zioten. Orduz geroztik, urte osoan ditu sinusitisaren sintomak: buruko mina, hats bortitza, nekea, sudurreko kongestioa eta mukiak. Sintomak ez dira larriak, baina bai gogaikarriak: «Beti hor daude». Gainera, sintomek okerrera egiten duten garaietan insomnioa izaten du. Eztulak eta mukiek ez diote lo hartzen uzten. 12 urte hauetan medikuntza tradizionalera eta terapietara jo izan du. Kasu batzuetan hobera egin du, baina hobekuntza hori ez da nabarmena eta iraunkorra izan. 

Probatu duen azkena homeopatia izan da. Urte eta erdi baten ostean, uztea erabaki du. Izan ere, hasieran hobera egin zuen arren, azkenaldian ez atzera eta ez aurrera dabil. Alergia kronikoa zuen lagun batek aholkatuta, lore esentzien terapia probatzea erabaki du. 

Sinusitis arazoetarako sagarminaren, gorostiaren eta berbenaren esentziak hartu beharko ditu. Lo egiteko arazoak dituela kontuan hartuta, gaztainondo zuriaren kimuen (aesculus hipocastanum) esentziak gehituko zaio. Hiru astez tratamendua zorrotz beteta, sintomak ez dira desagertuko, baina izugarri arinduko dira. Mukiak eta eztula gutxitzearekin batera, gainera, lasai asko egingo du lo. Horrek ere hobeto egoten lagunduko dio. 

Hiru hilabeteren buruan ia sintoma guztiak desagertuko dira. Dituenak, gainera, oso arinak izango dira. 2-3 hilero etorri beharko du kontsultara ondo dagoela baieztatzeko. 

